
2020 жылғы 23 қаңтарда Экология мәселелері және табиғат пайдалану комитеті «Қазақстан Республикасының кейбір заңнамалық актілеріне атом энергиясын пайдалану мәселелері бойынша өзгерістер мен толықтырулар енгізу туралы» Қазақстан Республикасы Заңы жобасының таныстырылымын өткізді.  
Заң жобасының таныстырылымына  Парламент Мәжілісінің депутаттары, энергетика вице-министрі С.Қ.Есімханов, ұлттық экономика, қаржы, сыртқы істер, цифрлық даму, инновация және аэроғарыш өнеркәсібі, ішкі істер, әділет, экология, геология және табиғи ресурстар министрліктерінің, Ұлттық қауіпсіздік комитетінің, «Атамекен» Ұлттық кәсіпкерлер палатасының, «Қазатомпром» АҚ және  «КАЭС» ЖШС өкілдері қатысты. 
Экология мәселелері және табиғат пайдалану комитетінің төрағасы Г. Щегельский аталған заң жобасы Үкіметтің 2019 жылға арналған заң жобалау жұмыстарының жоспарына сәйкес  әзірленгенін және атом энергиясын пайдалану саласындағы қолданыстағы заңнаманы жетілдіруге бағытталғанын атап өтті. Заң жобасында құқықтық қайшылықтар мен олқылықтарды жою, сондай-ақ халықтың радиациялық қауіпсіздігін қамтамасыз ету саласындағы мемлекеттік органдардың қайталанатын функцияларын болдырмау көзделеді.
Энергетика вице-министрі С.Қ.Есімханов заң жобасының негізгі тұжырымдары туралы баяндамасында  аталған салада қолданылатын терминологияны нақтылау, мемлекеттік органдардың өкілеттіктері мен функцияларының ара-жігін ажырату, атом энергиясын пайдалану объектілерінде жұмыс жасайтын персоналдың қайта аттестаттаудан өтуі және осы салада көрсетілетін мемлекеттік қызметтерді оңтайландыру мәселелеріне тоқталды. Энергетика вице-министрі атап өткендей,  халықтың радиациялық қауіпсіздігін қамтамасыз ету саласындағы мемлекеттік органдардың өкілеттіктерінің ара-жігін ажырату қоршаған ортаны және халықтың денсаулығын атом энергиясын пайдалану объектілерінің зиянды әсерінен қорғаудың тиімділігін арттыруға ықпал ететін болады.
